
        
            
                
            
        

    
	Л. Н. ТОЛСТОЙ

	 

	БАЙГАЛИЙН ТУХАЙ ӨГҮҮЛЛЭГҮҮД

	(Сургуулийн бага насны хүүхдэд)

	 

	“БНМАУ. Гэгээрлийн яамны хэвлэл” УЛААНБААТАР хотноо 1968 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	РАССКАЗЫ О ПРИРОДЕ

	 

	Орчуулсан Д. Юмжав

	 

	 

	 


МОД ХЭРХЭН НҮҮДЭГ ВЭ?

	 

	Бид цөөрмийн хажуугийн довцгийг бөгтөрсөн зам дээр ургасан мод бутыг огтолж зам гаргаж явлаа. Нохойн хошуу, зогдор өвс, улиангар олныг огтолсоор явтал сүүлд нь монос хайралдав. Арван наснаас залуугүй байхаар тийм бүдүүн, хөгшин монос яг зам дээр ургасан байсан юм. Тавхан жилийн өмнө энэ цэцэрлэгийг цэвэрлэсэн гэж би сайн санаж байлаа. Гэтэл энд ийм хөгшин монос ургачихсан байхыг би их гайхав. Бид түүнийг огтолж унагаад өнгөрвөл цаахнатай нь нэг ширэнгэн дотор түүнээс ч бүдүүн бас нэг монос ургасан байж байлаа. 

	Би түүний үндсийг хараад хөгшин далдуу модон дор нөгөөх монос ургасныг олж үзлээ. Далдуу мод гишүүдээрээ түүнийг дарж монос нь шулуун ишээрээ газраар таван дэлэм сунаж хэвтэнэ. Гэрэлд гараад үзүүрээ өндийлгөн цэцэглэж эхэлсэн байх юм. Би түүнийг үндсээр нь огтлоод унагаж орхив. 

	Тэгээд ер гэмтээгүй байтлаа үүний үндэс нь яасан их ялзраа вэ? гэж гайхаж билээ. Би түүнийг огтолж унагаад эрэгтэйчүүдийн хамт чирч гарлаа. Гэтэл бид хэчнээн татавч түүнийг хөдөлгөж чадаагүй ээ. Тэр монос наалдаж орхисон юм шиг байлаа. Хаа нэг газраа тээглээгүй юү? Хараач! гэж би хэлсэн юм. Нэгэн ажилтан түүний дор мөлхөж ороод тийм байна. Энэ моносонд бас өөр нэг үндэс байна. «Зам дээр энэ байна» гэж хашхирав. Би тэр хүний дэргэд ойртож очоод үүний үнэний нь үзлээ. 

	Монос мод далдуу модонд даруулахгүйн тул түүний дороос гарч урдах үндэснээсээ гурван дэлэм зайтай зам тийш нүүж ургасан байлаа. Миний тас огтолсон нөгөө үндэс маань өмхөрч хатсан байсан бол энэ шинэ үндэс нь ер шинээрээ байв. Монос мод далдуу модон дор амьдарч болохгүй гэдгийг мэдсэн бололтой. Тэгээд сунаж гишүүгээрээ газартай зууралдаж түүгээрээ үндсээ хийгээд хуучин үндсээ хаясан байх юм. Тэгэхэд л би зам дээр ургасан нэг дэх моносны учрыг сая ойлгох нь тэр ээ. Тэр моносонд магад үүний нэгэн адил тохиолдол болсон боловч хуучин үндсээ аль хэдийнээ бүр хаясан учир би түүний нь олж чадаагүй юм байжээ. 

	 


ТУУЛАЙ

	 

	Шөнийн цагт ойн туулай модны холтсоор хооллож, хээрийнх нь өвөлжих тариа, өвсөөр хооллон үтрэмийн туулайнууд нь үтрэмийн үр тариагаараа хооллож амьдардаг амьтад юм. 

	Туулайнууд шөнийн турш цасан дээр гүн бөгөөд тодхон мөр гаргадаг. Хүн, чоно, нохой, үнэг, хэрээ, бүргэд цөм туулай агнах дуртай. Хэрэв туулай шулуун мөр үлдээдэг сэн бол мөрөөр нь хөөгөөд төдхөн барьж авах сан билээ. Гэтэл туулай бол аймхай амьтан бөгөөд айхын ачаар амиа авч явдаг байна. Шөнийн цагт бол ой талаар аймшиггүй явах тул шулуун мөр үлдээдэг байна. Харин дөнгөж өглөө болмогц олон дайсан нь сэрж тэндээс ч нохой хуцах эндээс ч чарга шахинах, эсвэл хүн ярилцах, эсвэл чонын хөлөөр хөсрийн мөчир хугарах чимээ сонсогдож эхэлнэ. Туулай тэр бүгдээс цочиж ийш тийшээ бачимдан гүйж эхэлнэ. Урагшаа нэг харайснаа ямар нэгэн чимээ авбал айгаад мөн өөрийнхөө мөрөөр эргээд гүйнэ. Тэгтэл ямар нэгэн чимээ гарвал хажуу тийшээ огло үсрэн замаас гарч тэр чигтээ гүйнэ. Гэтэл өмнө нь чимээ гарвал дахин эргэн буцаад бас л хажуу тийшээ дэгдэнэ. Тэгсээр яваад гэгээ гарахад нэг хэвтэнэ. 

	Анчид өглөө болохоор туулайн мөрөөр мөрдөж эхлээд давхар мөр, хол холын харайлтад нь будилж түүний заль мэхтэйг нь гайхна. Гэтэл туулай зальтайдаа биш харин аймхайдаа л ингэж мөрөө буруулсан байдаг юм. 

	 


ХУН

	 

	Хүйтэн орноос дулаан орны зүг сүрэг хун нисжээ. Тэд усан дээгүүр ч өдөржин шөнөжин огтхон ч амралгүйгээр аялжээ. Тэнгэрт тэргэл сар мишээн гийгүүлж, цэнхэрлэн харагдах ус алс дор мэлтэлзэнэ. Хун шувууд жигүүрээ дэлгэн дэвэн дэвэн явсаар бүгдээрээ эцэж сулдсан боловч зогссонгүй цаашаа ниссээр байлаа. Тураг ахмад шиг нь хошуучлан нисэж залуухан тамир тэнхээ муутайхан нь араас нь нисэж явав. Нэг залуу хун хамгийн сүүлд нисэж явжээ. Түүний чадал тэнхээ барагдаж иржээ. Тэр жигүүрээ хэчнээн дэвэвч цаашаа нисэж чадахаа больжээ. Тэгэхлээр нь жигүүрээ дэлгээстэй аажимхан доошилж гарлаа. Тэр хун доошилсоор усанд улам улам ойртсоор байв. Харин нөхөд нь сарны гэрэлд холдон холдсоор цайранхан харагдана. Хун усан дээр бууж жигүүрээ хумхилаа. Тэнгис давлагаалан түүнийг холбилзуулан байв. Сүрэг хун саруул огторгуйн дунд цагаан зэл татан үзэгдэх төдий боллоо. Анир чимээгүйн дунд зөвхөн тэдгээр хунгийн жигүүрээ дэвэх чимээ сонсогдох төдийхөн байлаа. Тэдний бүрмөсөн далд ормогц хун хүзүүгээ гэдрэг нь нугалан нүдээ анилаа. Тэгээд хун биеэ сул тавьж, огт хөдлөлгүй зөвхөн тэнгисийн өргөн давлагааны аясаар дээш доош намалзанхан хөвсөөр байв. Үүр цайхын өмнөхөн урьхан хонгор салхи сэвэлзэнхэн үлээж, тэнгисийн усыг талимаарууланхан мэлтэлзүүлээд хун шувууны цалин цагаан өвчүүг илэн таалахад хун шувуу нүдээ нээв. 

	Үнэгэн харанхуй өнгөрч, үүрийн гэгээ дорно зүгээс туяарав. Хун гүнээр амьсгал авч, хүзүүгээ сунган, жигүүрээ дэлгэн өндийж, далавчаараа ус алгадан дээш хөөрөн нислээ. 

	Тэр улам улам дээшилсээр зоргоороо давлагаалах долгион дээгүүр цор ганцаар дүүлэнхэн одлоо. 

	 


БҮРГЭД

	 

	Нэгэн бүргэд тэнгисээс алс зайдуу их зам дээр үүр засаж, өндгөө дарж, зулзагаа өсгөж байжээ. 

	Нэг өдөр, бүргэдийн үүр зассан модны дэргэд хүмүүс ажил хийж байтал эх бүргэд савартаа том гэгчийн загас санжгануулсаар нисэн ирж гэнээ. Хүмүүс үүнийг хармагцаа модыг тойрон хашхиралдаж бүргэд рүү чулуу нүүлгэв. 

	Тэгээд бүргэдийн загасаа алдан унагамагц түүний нь аваад зайлцгаажээ. Бүргэд үүрийнхээ амсар дээр суухад зулзагууд нь толгойгоо өндийлгөн хоол нэхэн гонгинолдож гарчээ. 

	Бүргэд их цуцаж ирсэн тул эргээд тэнгис хүрэх тэнхэлгүй болсноо мэдэж үүрэндээ орж жигүүрээрээ зулзагуудаа хучин тэднийгээ энхрийлж өд сөдийг нь янзлах нь жаахан тэсэж үзээч дээ гэж гуйх мэт. Гэтэл цаадуул нь энхрийлэх тусам гаарч улам их гонгинолдох ажээ. 

	Тэгэхлээр нь бүргэд тэднээс нисэн зайлж, модны дээд гишүү дээр суулаа... 

	Зулзагууд улам ч өрөвдмөөр гонгинолдов. Эхийн сэтгэл тэссэнгүй, гэнэт чанга хашхираад жигүүрээ дэлгэн тэнгисийн зүг их л удаан нисэж одлоо. Тэр бүргэд үдэш орой буцаж ирэхдээ савартаа бас нэг том загас санжгануулсаар тун доогуур нисэж явлаа. Үүрэндээ ойртож ирмэгцээ нөгөө гайхал хүмүүс бас байна уу, үгүй юү гэсэн янзтай нэг эргүүлж хараад жигүүрээ хумхин үүрнийхээ амсар дээр суулаа. Зулзагууд хүзүү сунган амаа ангайлгахад эх бүргэд загасаа тасчин ангаахайгаа хооллосон билээ. 

	 


БУЛЬКА

	 

	Би нэг нохойтой байлаа. Түүнийг Булька гэж дуудна. Түүний бүх бие хар, зөвхөн урд хоёр тавхай нь цагаан байсан сан. Доод эрүү нь дээдхээсээ урт, дээд шүд нь доод талынхаасаа цаагуур байдаг. Булькагийн доод дээд шүдний хооронд хуруу ором зай гартал доод эрүү нь урагшаа товойж гарсан байсан юм. Булькагийн хоншоор өргөн, гялалзсан том хар нүдтэй, шүд соёо нь цав цагаан бөгөөд үргэлж ил явдаг сан. Булька минь зууж барьдаггүй номхон амьтан мөртөө маш хүчтэй, хэрэв зуурвал салдаггүй нохой байсан юм сан. Булька ямар нэг амьтныг зуувал шүд нь тас зуурчхаад хачиг адил огт салж өгдөггүй байдаг сан. Нэг өдөр түүнийг баавгайд тавьсан чинь чихнээс нь зуурч хануур хорхой шиг наалдчихаж билээ. Баавгай түүнийг хэчнээн алгадавч, тас тэврэх, сэгсэрч унагаахыг оролдовч салгаж чадсангүй тул няц дарах гээд толгойгоороо савж ойчсон боловч Булька тавьсангүй. 

	Эцэст нь бид хүйтэн ус цутгаж байж салгаж авч билээ. Би Булькаг гөлөг байхад нь авч өөрөө тэжээж өсгөсөн юм. Кавказад алба хаахаар явахдаа түүнийгээ орхихоор шийдэж, намайг хөдлөхөд Булькаг түгжээрэй гэж хэлээд сэм мордсон юм. Тэгээд нэг дэх өртөөн дээр улааны тэрэг сольж суугаад хөдлөх гэж байтал харин ямар нэг гялалзсан хар юм замаар өнгөрч явахыг гэнэт харлаа. Тэгсэн чинь харин зэс хүзүүвчээ зүүсээр Булька минь ирж байхгүй юу. Тэр хар хурдаараа өртөө рүү нисэх мэт дүүлэн ирлээ. Булька над руу ухасхийж миний гарыг долоогоод тэрэгний дор сүүдэрт сунаж хэвтэв. Түүний хэл нь алд дэлэм унжсан байв. Булька шүлсээ нэг залгиж, хэлээ нэг татаж дахиад хэлээ алд дэлэм унжуулж байлаа. Булька маш яаралтай амьсгалах чөлөөгүй явсан учир түүний хоёр бөөр нь төмбөлзөөд эргэж хөрвөн сүүлээрээ газар дэлдэнхэн байсан сан. Харин тэгэх нь ээ минь Булька миний дараахан цонхны жааз эвдлэн түүгээр үсрэн гараад тэр чигээрээ мөрийг минь хөөж, замаар орж ид халуунд хорин мод газар давхисан юм санжээ. 

	 


БУЛЬКА, БОДОН ХОЁР

	 

	Бид кавказад байхдаа нэг өдөр гахай агнахаар явлаа. Булька намайг дагаад гүйж явлаа. Тайга ноход зэрлэг араатныг намнаж эхлэх чимээ гармагц Булька давхийн модон дундуур гүйгээд алга боллоо. Энэ бол 11 дүгээр сард болсон хэрэг ээ. Бодон гахай ч тэжээмэл гахай ч маш тарган байдаг цаг билээ. Кавказ нутгийн бодон гахай оршдог ой модонд нь зэрлэг усан үзэм, боргоцой, алим, лийр, үхэр бөлжиргөнө, царсны самар, өргөст сондуул зэрэг олон амтат үр жимс байдаг. Эдгээр үр жимс боловсрон гүйцээд хүйтэнд гэмтэж эхлэх үед нь гахайнууд цадталаа идэж таргалдаг юм. 

	Энэ үед нь бодонг нохойгоор хөөлгөвөл өөхөө дааж хол гүйж үл чадна. Хоёр цаг л хөөвөл амьсгаадаад ширэнгэд шургалан орж зогсож орхино. Тэгэхлээр нь анчид зогссон газар нь очиж бууддаг юм. Нохдын хуцах байдлаар нь бодон зогсож байна уу, гүйж явна уу? гэдгийг мэдэж болно. Хэрэв бодонг гүйж явбал ноход жанчуулж байгаа юм шиг гангинаж хуцдаг, харин зогсож байвал хүнд хуцаж байгаа юм шиг боргож ульдаг юм. Би энэ удаагийн анд ой модоор их л гүйсэн боловч бодон гахайн замыг нэг ч удаа хөндлөн гарсангүй. 

	Ингэсээр яваад тайга нохдын уртаар хуцан улих чимээ сонсоод тэр зүг рүү гүйлээ. Би тун их ойртож очсон бололтой, ширэнгэн дотор тас няс хийх чимээ тодхон сонсогдож эхлэв. Энэ бол бодон гахай, ноходтой уралцаж байгаа чимээ билээ. Хуцах байдлаар нь үзвэл ноход бодонг барьж чадаагүй зөвхөн түүнийг ээрч байгаа чимээ сонсогдож байв. 

	Гэтэл ард минь ямар нэг юм сэрчигнэх чимээ гэнэт гарсанд эргэж харвал Булька харайж явлаа. Булька ойд тайга нохдоосоо салж төөрөөд одоо тэдний хуцах чимээ сонсож миний адил тэр зүг ухаан жолоогүй харайж яваа нь энэ бололтой. Булька ойн цоорхойн өндөр өвсөн дотуур гүйж явсан учир над зөвхөн түүний толгой цагаан шүдэндээ чанга зуусан хэл нь харагдаж байлаа. Би дуудсан боловч тэр эргэж ч харсангүй надаас түрүүлээд ширэнгэ рүү орж харагдахгүй болсон юм. Би түүний хойноос гүйсээр цаашлах тутам мод улам улам өтгөн болж байлаа. Модны мөчир малгайг минь гуядан үсэргэж нүүрийг минь шилбүүрдэж өргөс мөргөс хувцаснаас зуурна. Ноход урдхантай минь хуцах сонсогдох боловч би юу ч олж харсангүй. Гэнэт нохдын дуу чангаран уухирах тас няс бууж бодонгийн амьсгаадах хэржигнэх чимээ нь сонсогдлоо. Булька хүрч очоод бодонтой уралцаж байна даа гэж би бодов. Би ширэнгийг хага яран хар хурдаараа гүйсээр тэр газар нь хүрч очив. Тэгээд хамгийн битүү ширэнгэн дотор цоохор тайга нохой байхыг харлаа. Тэр нохой дороо л улин хуцах бөгөөд түүнээс гурван алхмын цаана нэг бараан юм түнтгэнэж тунтганаж байв. Ойртоод очвол бодон харагдахын хамт Булька чанга гэгч нь гангинах сонсогдов. Бодон чарлан тайга нохой руу дайрсанд тэр сүүлээ хавчиж харайн зайлав. Бодон гахайн хажуу тал ба толгой нь над ил харагдаж эхлэв. Би буугаа түүний хажуу тал руу нь чиглүүлэн шагайж буудлаа. 

	Сум ч тусав, бодон ч чарлан ширэнгэ дотуур тас няс хийлгэсээр зугтав. Ноход гаслан түүний хойноос мөрдөн хөөцөлдөж би тэдний араас ширэнгэ дотуур тэнхээ мэдэн зүтгэсээр явлаа. Бараг хөл дор минь ямар нэгэн юм байхыг гэнэт харж чимээг нь сонсов. 

	Энэ Булька байсан юм. Тэр хажуулдан хэвтэж гаслан байв. 

	Түүний дор шалбааг болтлоо цус тогтсон байлаа. Нохой минь ч өнгөрчээ гэж би бодов. Гэвч түүний тухай бодох завгүй байсан учир цаашаа тэнхээ мэдэн зүтгэсээр явлаа. Удалгүй бодонг олж харав. Түүний бөгснөөс хэдэн нохой зуурсан тул бодон ийшээ тийшээ займран эргэж байлаа. Бодон намайг үзээд над руу дайрав. Би энэ удаа бараг тулган буудсан учир бодон гахайн ширүүн үс гал авалцан тэр гахай хэржигнэн ганхаж түсхийтэл унав. Миний ойртож очиход бодон гахай бүр үхчихсэн зөвхөн гэдэс нь энд тэндээ бүлтгэнэнхэн татвалзанхан байлаа. Гэвч ноход үсээ арзайлган зарим нь хөл мөч гэдэс гүзээнээс нь зулгааж зарим нь шархнаас гоожиж буй цусыг нь долоож байв. 

	Тэгтэл би Булькагаа санаж түүнийг эрэхээр явлаа. Тэр миний урдаас гаслан мөлхөж байв. Би түүний дэргэд очиж суугаад шархыг нь харлаа. Түүний гэдэс ярагдаж, бөөн гэдэс хуурай навчин дээгүүр чирэгдэж байв. Нөхөд маань миний дэргэд ирэхэд бид Булькагийн гэдсийг нь засаж оруулаад оёж билээ. Гэдэс хэвлийг нь оёж арьсыг нь зүүгээр хатгаж байхад Булька миний гарыг долоосоор байсан сан. Бодонгоо морины сүүлээс чирч модноос гаргав. Булькагаа морин дээр дүүрч гэртээ авчирч билээ. Булька зургаа орчим долоо хоног шархтай яваад эдгэрсэн юм. 

	 


МИЛЬТОН, БУЛЬКА ХОЁР

	 

	Би гургуул барьдаг нохойтой болов. Тэр нохойг Мильтон гэдэг байсан юм. Мильтон маань өндөр, туранхай биетэй, цайвардуухан толботой, унжсан зузаан уруултай, урт чихтэй, тун ч бяртай, ухаантай амьтан байж билээ. Булька тэр хоёр хэрэлддэггүй байв. Булькагийн урдаас нэг ч нохой архирдаггүй байсан сан. Булькаг зөвхөн шүдээ ярзайлгамагц ноход сүүлээ хавчин зайлдаг байсан юм. Би нэг өдөр Мильтоноо дагуулаад гургуул агнахаар явлаа. Ойд ороод явж байтал Булька харин хойноос гүйж ирдэг байна. Би түүнийг хөөж буцаах гэсэн боловч огт ч явж өгсөнгүй буцааж аваачаад хорьё гэхэд гэр хол байлаа. Булька надад саад хийхгүй биз гэж бодсоор цаашаа явлаа. Мильтон өвсөн дотор гургуулын үнэр авмагцаа эрэн эхэлтэл Булька урагшаа ухасхийн давхиж зүг зүг тийш шиншлэн гарлаа. Тэр Мильтоноос л урьдаад гургуул олж үргээн нисгэх гэж хичээнэ. Булька өвсөн дотор ямар нэгэн анир гарвал цовхчин эргэлдэж байв. Гэтэл тэр муу үнэрч учраас ганцаараа мөр олж чадалгүй Мильтоноо харж түүний явсан зүг рүү гүйж байлаа. Мильтон хөөж эхэлмэгц Булька түүний түрүүнд нь гүйж орчхоод байв. Би Булькаг дуудаж авчраад зодсон боловч түүнийг яаж ч чадсангүй. Мильтон дөнгөж эрж эхэлмэгц нь Булька урдуур нь гүйж ороод саад хийгээд болдоггүй. Тэгээд өнөөдрийн гөрөө ч бүтэлгүй боллоо доо гэж бодоод би бүр гэртээ харья гэж бодож байтал Мильтон маань харин надаасаа илүү Булькаг хуурах арга олоод орхилоо. Мильтон яасан бэ гэвэл: Булькаг түүний урьд гүйж гарахтай зэрэг мөрөө орхиж өөр зүг эргэн мөр эрж байгаа юм шиг дүр үзүүлдэг байлаа. Булька Мильтоны заасан зүг давхийхэд Мильтон над руу эргэж хараад сүүлээ шарван жинхэнэ мөрөөрөө дахин явах юм. Булька дахиад Мильтонд гүйж ирээд түүний урд гүйж гарахад нь Мильтон дахиад л хажуу тийшээ арав алхаж Булькаг хуураад намайг харан дахин чигээрээ дагуулан явж байлаа. Ингэж энэ өдрийн анд явах туршид тэр нохой Булькаг хуурч намайг ганзага хоосон буцаасангүй билээ. 

	 


ЯСТ МЭЛХИЙ

	 

	Нэг өдөр би Мильтоныгоо дагуулаад анд явж билээ. Ойн дэргэд ирээд тэр маань сүүлээ модойлгон чихээ босгоод, үнэр хөөн эрж гарлаа. Би ч буугаа зэхээд дагалаа. Ятуу, гургуул, туулай, аль нэгний нь үнэр авч дээ гэж би бодож байв. Гэтэл Мильтон ой мод руу орсонгүй харин тал руу л гүйгээд байлаа. Би түүнийг дагаж юу л үргэж босдог бол гэж ширтсээр явлаа. Гэнэт би Мильтоны үнэр хөөж яваа юмыг олж харав. Түүний өмнө малгайн чинээ биетэй, асар томгүй яст мэлхий гүйж явав. Урт хүзүүтэй хар саарал нүцгэн толгой нь цэцгийн дохиур адил харагдана. Яст мэлхийн нүцгэн савруудаараа хол хол алхаж, харин түүний нуруу нь бүхэлдээ хатуу бүрхүүлтэй байв. Яст мэлхий нохой хараад толгой хөлөө нууж ногоон дээр хэвтсэн учир зөвхөн нэг хатуу бүрхүүл л харагдаж байлаа. Мильтон түүнийг шүүрч аваад мэрж эхэлсэн боловч цоо хазаж чадсангүй ээ. Яст мэлхийн гэдэс нь хүртэл нурууныхтай адилхан бүрхүүлтэй байх юм. Толгой, хөл, сүүлээ гаргадаг нүх зөвхөн урд хойд ба хажуу талд нь байх юм. Би Мильтоноос яст мэлхийг нь булаан авч нурууны хээ нь ямар юм, хатуу бүрхүүл нь ямар шүү зүйл байдаг түүний дотор яаж яст мэлхий нуугддаг юм бэ гэдгийг харж билээ. 

	Нөгөө мэлхийг гартаа бариад хатуу бүрхүүлийг нь шагайж харвал зөвхөн дотор нь ямар нэгэн хар өнгөтэй амьд юм зооринд байгаа юм шиг харагдах юм. Яст мэлхийг ногоон дээр хаяад цаашаа явсан боловч Мильтон орхихыг хүссэнгүй түүнийг зуугаад л миний араас явж байсан юм. Тэгснээ Мильтон гэнэт гаслаад л түүнийг хаяж орхилоо. Мильтоны аман дотор яст мэлхий савраа гаргаад амыг нь урчихжээ. Үүнээс болж Мильтон уурлаж хуцсанаа яст мэлхийг дахин зуугаад миний араас явав. Би дахин хая гэсэн боловч Мильтон миний үгийг дуулсангүй. Тэгэхлээр нь би түүнээс яст мэлхийг нь булаан авч хаяв. Гэвч тэр нохой зүгээр орхисонгүй. Мильтон яст мэлхийн дэргэд яаран нүх ухаж эхлэв. Нүхээ ухмагц яст мэлхийг савраараа нүх рүү түлхэж дээрээс нь шороогоор булж орхив. Яст мэлхий бол хоргүй могой, ерийн мэлхийтэй адил газар уснаа амьдардаг амьтан юм. Яст мэлхий өндөг төрүүлж, газар дээр орхиод өндгөө дардаггүй. Харин өндөг нь загасны түрстэй адил хагарч яст мэлхий гаргадаг юм. Яст мэлхийнүүд жижиг дийзнээс бага, бас гурван дэлэм урт, хорин пүү хүнд тийм том ч байдаг. 

	Нэг яст мэлхий хавартаа хэдэн зуун өндөг гаргадаг. Яст мэлхийн хатуу бүрхүүл бол түүний хавирганууд нь болох юм. Хүн юм уу бусад амьтдын хавирга тус тусдаа саланги байдаг байхад яст мэлхийнх хатуу бүрхүүл болж нийлжээ. Бүх амьтны хавирганууд дотор талдаа, махан дороо байдаг атал яст мэлхийнх гадна талдаа, харин мах нь түүнийхээ дотор байдаг явдал онцлог зүйл юм шүү. 

	 


ЧОНО ЗУЛЗАГАА ЯАЖ СУРГАДАГ ВЭ?

	 

	Замаар явж байтал маань араас хашхирах чимээ сонстов. Малчин хүү хашхирсан юм байжээ. Тэр хүүхэд тал тийш гүйж нэг юм руу зааж байв. Харсан чинь тал дунд том, жижигхэн хоёр чоно давхиж явна. Жижигхэн чоно нь барьсан хургаа нуруун дээрээ хаяж хөлийг нь шүдэндээ зууж явлаа. Том чоно араас нь давхиж явав. Би тэр хоёр чоныг хараад нөгөө хүүгийн хамт хойноос нь хашхиран хөөж гарлаа. Бидний хашхиралдахыг сонссон тариачид нохдоо дагуулан гүйлдэн ирэв. 

	Том чоно нь ноход болоод олон хүнийг хармагц жижигхэн чоноо гүйцэж очоод хургыг нь шүүрэн авч нуруун дээрээ чулуудаад хоёул хурдан давхиж далд ороод харагдахгүй болов. 

	Өнөө малчин хүүхэд юу болсныг ярив. Жалга дотроос том чоно үсэрч гараад нэг хургыг ноцон барьж амийг таслаад аваад явжээ. 

	Урдаас нь жижигхэн чоно угтаж гараад хурга руу ухас хийжээ. Том чоно жижигхэн чонондоо хургаа өгч өөрөө дэргэд нь сул гүйж гарчээ. 

	Зөвхөн аюул тулгарахаар хөгшин чоно сургууль хийлгэхээ зогсоогоод хургыг өөрөө авч явсан нь тэр байжээ. 

	Нэг жаал ой дотор ширүүн бороонд цохиулснаа ярьсан нь: Намайг бага байхад мөөг түүлгэхээр ойд явуулж билээ. Би ой хүрч мөөг түүгээд, гэртээ харих гэж байтал гэнэт харанхуйлан бороо орж, тэнгэр нижигнэв. Айхдаа том царс модны дор суулаа. Нүд өвдөм хурц гэрэл цахилгаан гялсхийж цахилахад би нүдээ анилаа. Миний толгой дээр ямар нэгэн юм тас няс хийж нижигнэв. 

	Дараа нь ямар нэгэн юм толгойг цохив. Цааш юу болсныг мэдэхгүй. Миний сэхээ ороход ойн дотор газар сайгүй модноос ус дусаж, шувуу жиргэн нар тусаж байлаа. Том царс мод няцран хэмхэрч хожуулаас нь утаа гарч байв. Тэгээд царс модны холтос зомгол миний эргэн тойрон хэвтэж, миний хувцас бүгд нойтон биед минь наалдаж байв. Толгой дээр минь булдруу гарч ялимгүй өвдөж байлаа. Би малгайгаа олж, мөөгөө аваад гэр рүүгээ гүйлээ. Гэрт маань нэг ч хүн байсангүй ээ. Би ширээнийхээ шургуулгаас талх олоод, пийшин дээрээ авирч гарав. Сэрээд пийшин дээрээс хартал мөөгийг минь шарж, ширээн дээр тавьчхаад бүр идэхээр цавчиж байв. «Та нар надгүйгээр идэх нь үү?» гэж би хашхирч билээ. Тэд «Чи яагаад унтаж байна вэ? Бушуу ирж ид» гэв. 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно. 
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа. 
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно. 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана. 

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

